
Vės negerā 

 

Atejė žėima. Pradiuo vėskas gerā. Če biški pasnėga, če pašala ė viel palēda. Dā nikuoki bieda. 

Vo ka užēn baisė speigā, ka tēp patrauk kuokė nedielė a dvė lig dvidešimt laipsniu, ta jau nebe so 

duoromo. Tor žmuogos gruobt šėltesnius marškėnius ė kelnės, nertinius, šiurius, sermiegas a vatinkas, 

kuojės apsimautė vėinuom kruominiem ė dvėjuom vėlnuonėm pančekuom – ė vėsteik šalt. No i praded 

bombietė: 

– A biesos ė pristuojė, ka nebliaunās tėi šaltē? Nebier gala... Bepėgo bova vasara: posplikis gali 

vakčiuotė per kėima, šėldītėis sauleliė. Vo dabā rēk tėik apsikomšītė. 

Atejė vasara. Žmuogos nuognē kontėns. Vo ka praded karštis svilint, nebžėn, kor belīstė, kāp 

beatsigautė. Sied ožougsmie išsėplietės, kap kerepiežis, sparnus palēdės, – neblėikt spiekas ni ku bedėrbtė. 

Plėmp vondėni, prakaits tik žliaug par vėsus galus. No ė viel nekontėns, ė viel dejou: 

– Jau geriau bova žėima – gali apsidarītė, apsimotoloutė. Je dā bieda, gali ė pu patalu palīstė. 

Ku rēk dabā darīt? Juk skūras nu savės nenusiplieši? 

Ė viel tam žmuogou negerā... 

 


